
Midi umpang Pol wari Kolosi
amingga' yokiamgu'

1-2 Pol na Anutu ana tuguinga girini' Kasira
Aming Jisas wari adining kane aming iikga'
nipmiinga aposel itik, nagok ka indining kuyani'
Timoti guk indi kuyane ka Kolosi yong ira
Jisas ga' naktangka tanga iking sidita' umpang i
yoksamiamuk, Sibengni' Anutu girii sidita' ai'dap
tasama adining kaba kugurang kareng u saming
kafakafa gi'sa' ikanting.

Timoti ya Pol ya wari Kolosi ning nak-
tangka aming ning kadapmang kareng waraga'
kabaksi' kareng naknga Anutuga' mesisiringa
tangamgumu'

3-4 Indi sidi Kasira Aming Jisas ga' nak-
tangka tang tanga kuyase fam ga' siamo' naknga
yotangkayap ting wara'ning midi u naknga
kabakni' karengsa' naknga fikifiki sidita' ibang
tounga wa Anutu ka girini' Kasira Aming Jisas
ning beni adita' mesisiringam tanga asekni'
ning fatoyamuk. 5 Sidining naktangka tang a
kadapmang kareng ka kuyase fam yotangkayap
ning ka u ting wara'ning ki wa ning, tim am-
ing nua'ni wari Anutuning midi beng guk u
kuma' saninga naknga sidi midi ka Anutu wari
inga' manggara gi' kuksapma kafakafa tasap
waraga' ko suktangkanga iking wara' sidi nak-
tangka tanga kadapmang kareng u ting wang.
6 Anutuning midi kareng ka ya aming fam wari

bema kama kama u yangara yangsasu'neinga
aming kabi'mo' wari naknga ning tuguting, o
beng guk anutu adi indita' kafakafa tanimita'.
Ning tonga waraga' sura kadapmang kareng ubu
tinga kadapmang a sasuk kareng ka wari beng
guk kadofinga girii giranga yareta', ka naktangka
aming ka Kolosi sidindu' ningsa' Anutuning midi
kareng i tim munumung naking ganang tanga
ira abiging, ababanga kami yara'ganang undu'
kafakafa ningsa' ko tanga iking. 7 Ka aming ka
sidita' Anutuning midi ituasamgu' wa Epafras
ka indining kuyani' kareng indi Anutuning kane
aming dabiksa', fikifiki adi Timoti guk indi
yotangkanima anga Kasira Aming ning midi
kareng sidining bining ganang tipkadofi waraga'
kane tang sini' tita'. 8 Ka Epafras adi Anutun-
ing mini unggo wari sidining kabaksi'ganang
sidi kuyase ga' siamo' ninak wara'ning sasuk
kareng u tipkadofisaminga ting wara'ning undu'
anasa' abanga ninggu'. Ning tinga indi waraga'
kabakni' kareng naknga Anutuga' mesisiringa
tiamuk yang.

Pol wari Anutu wari Kolosi aming
yotangkayap waraga' ibang toyamgu'

9 Ka indi u naknga yugumuk fikifiki ibang
tonga fabiamuk, Anutu wari sasuk kareng
saminga adi nasi' kane a kadapmang kareng ka
sidi titiga' sura tasamota' u sura nakeda waraga'.
Ning tanga Anutuning mini unggo wari sanggek-
sasu'neinga sidi sasuk ga' nafek guk mo' titi
waraga' sura ibang fatosamiamuk. 10 Sidi sasuk
kareng u bemsasu'nanga kadapmang kareng u

yara wara'ning tangkunang guk ikanting. Ira
kadapmang didimeng ka aming ka Anutuga'
naktangka titing wari titing u tinga Anutu
wari naktangka aming beng guk ning sabota'.
Ning tinga sidi kane karesi kuni' kuni' kabi'mo'
u tanga yareinga sasuk kareng ka Anutuning
napa'napa' u sura nakeda wara'ning wari si-
dining kabaksi'ganang siamo' kadofinga yarota'.
11 Abanga Anutu wari yotangkasabinga sidi
adining tangkunang ka kigineng girii wara'guk
ira nasi' nasi' mamareng ka aming wari sidi
naktangka ning kadapmang yaranga tinting u
sifikadaga ning waraga' bibi' naknga sidiganang
kadofisaminga sidi kabaksi' kareng guk tangku-
nang adenga bimbem sa' tinting. 12 Tim sibeng
Anutu wari inga' napa'napa' ning ki wari sareng
kadofisasu'no' ganang wa adining arantagim
manggara gi' kukyapma kafakafa tiap ga' kuma'
totangkagu', ka sidi indindu' adining arantagim
ganang kuma' ikem wara' indi Anutuning iik
kareng u girisa' bimbem ning waraga' sura
kabaksi' kareng naknga Anutuga' mesisiringa
titining u tanga yara waraga' sura ibang fatoy-
amuk. 13 Beng sini' tim indi Setan ning bining
ka kama kangkam sini' wara'ganang yagum, ka
inga' Anutu wari tubobu manggaknipma adin-
ing mindingni kareng ka adita' siamo' nakita'
adining bining kareng wara'ganang ubu kuma'
kuknibinga gi' ikem. 14Mindingni ka warisa' indi
kadagang girii ganang yagum u ananing amaa
kigineng warisa' to tanga anata' tubobu mang-
gaknipma indining kadagang u tanga yuguknima
kadagang waraga' suknakube tita'.

Pol wari Kasira Aming ning kadapmang a kane
waraga' yangnatamgu'

15 Beng sini' aming indi Anutu guk mo'
katam ka Anutu ananing mindingni anagok
dabiksa' anasa' kadofinga ningtintingneinga
kagum. Adisa' nasi' nasi' Anutu wari ifikadofita'
u yaptatora wara'ning tim iyak aming sini' ikita'.
16 Adisa' nasi' nasi' kunimganang iking a kama-
ganang ikiting a napa' kuma' yabitam a iyap guk
mo' titam kunimganangni aming girisi a kam-
aganangni ka wap tangkunang kuni' kuni' guk
ikiting wa adisa' tasasu'negu'. Ka napa'napa' u
tasasu'negu' wa ananing kapmik ganangsa' iking.
17 Jisas adi timinggi' timinggi' ningsa' iikning, a
napa'napa' wa adining mandang ganang inga'
kadofigu'. Kadofinga gapmamsi' ganang didi-
meng gi' ningsa' iking wa ananing tangkunang
ganangsa' iking. 18 Ka adi Anutuning aming
arantagim indi niptatoreta' wa aming indining
kini' wari tim iyak tinga bapmani' kani' kafani'
adi yarasa' urang tita' ningda'ning niptatoreta'.
Niptatoranga ka' iyak sabaranimita'. Adisa' in-
dining ka' iyak ning ki ikita' Anutu wari inga' am-
ing kungkumosi tubobu ifimararo' wara'ning tim
iyak wa ananing mindingni tipmaragu'. Wara'
aming indi a napa'napa' adindu' dabik ning
nakedantam, adi aming a nasi' nasi' indining
ki tim iyak ning ikinga indi adining kapmik
ganangsa' ikem. 19-20 Anutu wari napa'napa'
kamaganang i ikem a kunimganang a aming
ka adining kapmik ganang iikga' bibi' naknga
naro' ira digirap ikiting u abiksa' manggara fa-
banga narum tofanga adiganang kuknip waraga'



KOLOSI 1:21 v KOLOSI 1:23

suku' wara'ning tangkunang a napa'napa' sasuk
u mindingni ganang tipkadofisasu'negu'. Tip-
kadofiinga mindingni wari firi ugari ganang
kumara adining amaani kwasinegu' wari' kadap-
mang kadagang ka aming wari adita' manda
ukngam ning u udanga tipmirisasu'nanga fa-
banga adining kapmik ganangsa' kuknibinga
adigok kabakni' kubaniksa' ubu ira kugurang
karengsa' ikem.

21 Beng sini' tim sidi sasuk kadagang a kadap-
mang kadagang tanga yaging wa sidi Anu-
tuning digirap ning ira naro' yaging. 22 Ka
sidi inga' Anutu wari mindingni tipsarendainga
aming sini' fugu guk ira kumogu' yara'ganang
wa Anutu wari adining amine sini' ning ubu
kuma' sifikadofigu'. Ka Anutu wari u tugu' wa
sidi ananing arantagim ka kadagang kabi'guk
mokngang fafandangeng karengsa' ikinga mang-
gaksapma fonga Anutu anata' amimi waraga'
sura wa mindingni u anigareinga u afanga tugu'
wang. 23 Ka didimeng kareng ningsa' iik waraga'
wa ning sanotik, sidi aming wari tim Anutu
wari midi ka indi gi' kuknipma kafakafa tinip
waraga' totangkagu' u kuma' saninga naking
waraga' sura Anutuga' naktangka tangkunang
tanga adining midi beng guk u surotangkanting.
A sidi tangkunang ning tanga ira kadapmang
kareng ka Anutu wari sidita' tasam ga' togu' u
kabinga kadapmang nua'ni mo' yaranting wa
mindingni wari beni ga' didimengsa' sinagira
awa'. Anutuning midi kareng ka ya aming fam
wari kama kama kuma' yangara ina fiaring, ka
midi kane i titiga' wa Anutu wari Pol nandu'

nipmigu'.

Pol wari mamareng ka adi bemgu' waraga'
Kolosi aming yangnatamgu'

24Tim Kasira Aming Jisas adi naktangka aming
arantagim bak ka ananing fugu ningda'ning u
yotangkayap waraga' sura kagaya girii bemgu'.
Ka inga' yara'ganang wa nandu' ningsa' tirik, na
naktangka aming arantagim u ifitangka waraga'
tanga naning fukna ganang i kagaya ka girii Jisas
wari indi bimbem ga' togu' u kuma' bemarik.
Wara' na kagaya ka u bemarik wa ningsa' bema
anganga adining sasuk ganang didimengsa' tip-
miri waraga' sura kabakna karengsa' nakarik.
25 Na Anutu wari adining arantagim u yop-
tangkasap wara'ning kane aming nipmiinga
tanga itik, wara' na sidita' Anutuning midi beng
guk u ituasamasasu'na sini' fatirik. 26 Midi
kareng sini' ka ya Anutu wari aming ka tim yag-
ing wara'ganang ituaim sini' mo' tugu', kapmo'sa'
yagu' ka kami yara'ganang wa ananing aran-
tagim indita' tipsarendanim sini' tara'. 27 Ka
Anutuning sasuk girii wa ning, adining sasuk
kareng sini' ka tim kapmo' ana ganangsa' yagu'
ka Juda a aming arantagim nua'ni guk dabiksa'
indi yotangkanip wara'ning wa kami ananing
arantagim indita' kuma' tipsarendanimara' yang.
Ka sasuk kapmo' ka wara'ning ki wa ning, Kasira
Aming Jisas wari indining kabakni'ganang kuma'
ita' wa inga' indi adigok iik kareng sini' bema iik
wara'ning so tangkunang guk ikem. 28 Ka nagok
ka Timoti a aposel fam guk indi midi kigineng
ka waraga' sura aming dabik ga' Kasira Aming

Jisas ning ki u ituaima yaretam. Ning tanga
indi inga' Anutu wari adi Jisas ganang beng sini'
yorafanga adining sasuk kareng niga' nafek guk
mo' titing ning iyap waraga' sura ifitangka titi
waraga' midi kadapmang kuni' kuni' ka kafakafa
suktangkanga tanga ira au waraga' fainem.
29 Ka naga kane ka aming u naktangka aming
sini' ifikadofi waraga' fatirik wa Kasira Aming
Jisas anasa' nifimarakinga adining tangkunang
girii warisa' tanga mamareng wari isefinamonga
tinga kane tangkunang sini' tanga fatirik.

2
Pol wari Kolosi aming wari midi mandaga' ga'

manda ukngam waraga' yanggu'
1 Ka na midi ka sidi yotangkasap ga' kane girii

fatirik u torik, waraga' wa ning sangnatamotik,
na naktangka aming ka Kolosi yong a Leodisia
yong iking, fam ka naning nondakna kuma'
nabiting a fam ka mo' nabiting sidi yotangkasap
ga' sura kane girii beng sini' fatirik. 2Ka na kane
ka u fatirik wa sidining kabaksi' u sifitangkainga
sidi kuyase fam guk kura' nakngam titi waraga'
kabaksi' kubaniksa' kufara tanga sasuk kareng
guk ikinga wari sidining naktangkasi' u ifi-
tangkasaminga sidi naktangka tang tanga ikant-
ing. Ning tanga sidi Anutuning midi kapmo'
ka tim fideragu' wara'ning ki wa Kasira Aming
anasa' ning u nakeda waraga'sa' tanga fatirik.
3Beng sini' Anutuning sasuk kareng kapmo' kuni'
kuni' wa Kasira Aming Jisas ganangsa' ita' wara'
adisa' ningtintingneinga kaga ning.

4 Ka na aming fam wari mandaga' saramira
sanggagare tinga sidi adisining midi u bengsa'
ning tonga ma nakyamni' wara' na midi ka i
sanarik. 5 Ka beng sini' na sidigok unggung
kubak mo' ikem, kamani naro' itik de ka sidi
nagok Kasira Aming Jisas ga' naktangka dabik
tem wa na sidigok kubap dabik unggung iikning
ningda'ning sura fanakarik. Ning tanga na
sidi naktangka tanga sidining bining ganang
u kadapmang didimengsa' titi waraga' kabaksi'
kubaniksa' kufara iking u naknga kabakna
karengsa' naknga mesisiringa fatirik.

Indi Kasira Aming ganang sini' yorafanga
adining ka' iyak kareng guk ikantam

6 Ka sidi Kasira Aming Jisas wa sidining
girisi' ning kanga adita' naktangka kuma' ting
wara' sidi kadapmang ka adiganang beng sini'
yorafanga iikning u tinting. 7 Ning tanga sidi
adining sasuk kareng u bema adiganang u
tangkunang sini' ka firi wari ke kamaganang
mang sini' urang amoting ningda'ning, a yak
ka mungkap kiginesi wari tanga mainga kigi-
nengsa' urang adeting ningda'ning tanga sidin-
ing iiksi' wa Kasira Aming Jisas ganang sini'
ikanting. Ning tanga Anutuning midi ka tim
kuma' sanggekum waraga' naktangka tangku-
nang tanga ning tanga Anutu wari kareng
tasamara' waraga' sura kabaksi' kareng naknga
fikifiki adita' mesisiringa tangama ikanting.

8 Ka kuyane sidi midi ka i torik i naknga
kafakafa suktangkanga ikanting, aming famwari
midi kugurang sana sanggagareinga midi beng

guk u kabinga adi sige ma yawakni'. Aming ka
ningwara' wara'sining sasuk wa beng guk mokn-
gang, adi kadapmang kareng yangtintingnem
ning tonga kadapmang ka aming ning tapni
kuni' kuni' a murak kamaganangni ka beng guk
mokngang wara'ning unggungsa' tonga fiareting.
Ka ning torik, adi Kasira Aming ning wap ga'
kabi'guk mo' sura tuguting wara' sidi midi ka wa
mo' sini' nakiamting.

9 Ka Kasira Aming ning ki sini' wa ning, adi
kamaganang i fugu sini' guk kadofigu' ganang
wa adi Anutuning iik kareng wara'ning sasuk
a tangkunang wara'guk beng sini' kadofigu'.
10 Adi Anutuning kunim a kamaganang ning
girisi wara'sining ki sini' ira kigineng girii guk
ikita'. Ka sidi adiganang yorafanga iking wara'
sidi Anutuning iik kareng ka adiganang ikita'
wara'guk kuma' iking. 11 Ka sidi Jisas ganang
sini' yorafanga ikinga Jisas wari sidining sasuk
kamaganangni kadagasi ka kabaksi'ganang u
kuma' tanga yuguksamgu'. Ka u tasamgu' wa
aming wari Anutuning arantagim iikga' sura
napa' usingsa' ka fuksi' giknim urang dopma
yugukiamiting ningwara' mo' tasamgu', mokn-
gang, adi napa' beng guk sini' tasamgu' wara'
sidi Anutuning de ganang wa adining arantagim
fafandangesi kareng beng guk ning iking. 12 Ka
sidi Jisas ga' naktangka tinga ama isamging
wa tim Jisas wari kumoinga kamaganang una-
farafiging u sidining kadagang guk dabik kuma'
unafarafiinga bisasu'negu' u nakeda wara'ning
kamaga tasamging. Ka sidi Anutu wari Jisas
kuma' kumogu' u tubobu tipmarara ka' iyak

inga'ni amigu' u naknga adining tangkunang
girii waraga' naktangka ting wa Anutu wari
sidining sasuk kadagang timini kabaksi'ganang
u tanga yuguksama Jisas guk tubobu dabik sifi-
marara adining ka' iyak inga'ni kuma' saminga
iking. 13-14 Ka aming arantagim nua'ni sidi
wap Anutuning arantagim ka Juda aming wari
fuksi' giknim dopma tanga ikiaging ning guk mo'
tanga yaging, mokngang, sidi sidining Anutu girii
ning midi guk mo' naknga sidaning kadapmang
sa' yaranga kadagang guk yaging wara' sidi
Anutuning de ganang aming kungkumosi ning
yaging. Ka inga' yara'ganang wa Anutu ka Jisas
u tipmarara ka' iyak kareng urang amigu' wari
sifimarakinga sidi adining ka' iyak kareng guk
ubu kuma' iking. Tim indi Anutuning kadap-
mang tangkunang u kafakafa guk mo' yaranga
yagum wara' adining midi tang wari ning togu',
sidi sidining kadagang wara'ning kagaya girii
guk bimbem wara'ning. Ka inga' Anutu wari
indi indining kadagang wara'ning kagaya girii
bimbem u udanim waraga' sura Kasira Aming
Jisas u anigareinga afanga kumogu' wara'ganang
wa kagaya girii ka indi bimbem ga' togu' u
wadigi' udanga tipmirinimgu'. Ning tanga
adi kadagang wara'ning kagaya ninim waraga'
nua'bu guk mo' sukita'. 15 Ka Anutu wari kane
kigineng ka u tugu' wara'ganangsa' wa adi mini
unggo kadagasi ning girisi ka indi indiramik
ning wara'sining kigineng u wadigi' kuma' tip-
mirisasu'negu'. Wa ning, Anutu wari Jisas u
firi ugari ganang bema tapku' wa aming indi u
kanga o beng sini' adi mini unggo kadagasi ning

tangkunang wa kuma' tipmirisasu'negu' ning
tutugu waraga' tinima ningtintingnegu'.

Aming ning tapni kuni' kuni' wari nua'bu mo'
tofinibara'

16 Ka sidi Kasira Aming Jisas ganang sini'
yorafanga ka' iyak inga'ni guk ubu kuma' iking
wara' aming fam wari kadapmang ka nana a
ama ka adi tapni titing a Judaning mengkura
ning kama tapni a mayap inga'nining kama tapni
tanga yareting wara'guk mo' titisi ning sapma
kadapmang ka u yaranga titi waraga' tangku-
nang sini' mo' sangting, mokngang. 17 Napa'
tapni ka u titing wa adi iik kareng ka Anutu wari
inga' tipkadofi waraga' sura kamigu' wara'ning
kamaga unggungsa' titing. Ka napa' beng guk
sini' ka inga' kagadofi ning wa Kasira Aming Jisas
wari kadofinga sidiganang u kuma' ita' wara'
sidi tapni ka u yara waraga' guk mo' sukanting.
18 Ka Juda aming fam ka Jisas ga' naktangka
guk mo' titing wari anga aramak ning midi
ka o amine indi kunim aming arantagim fam
unggungsa' yapma indining fukni' bema afanga
adisining wap bema aranga adisita' mesisiringa
tiamitam wara' indi aming ka ning guk mo' titing
sidi sirafikem, ning saninga wa sidi mo' sini'
nakiamting, mandaga' siramiking. Aming ka
midi ka ningwara' tuguting adi anasining fuksi'
beng bema afu guk mo' sukiting, mokngang, adi
kamaganangning sasuk kadagang guksa' ira ana
wap girii bimbem waraga'sa' sura tuguting. 19Ka
adi naktangka aming indi Kasira Aming Jisas
ganang sini' yorafanga ikem ning mo' iking. Wa

ning, ki wari tim ikinga fugu a kayong nasi' nasi'
adi mandang ikiting ningsa' ika Jisas adi indining
ki ning ikinga naktangka aming indi adining
fugu ka wegi a gasigasini' wari mung ganang
kafakafa urang yorafanga ikiting ning yorafanga
ikem. Ira indi Anutuning tangkunang bema ning
tanga indi kuyane fam ganang undu' yorafainga
Jisas ning fugu wari girii giranga kigineng guk
kadofota'. Ka aming ka u torik adi Jisas ning fugu
ganang guk mo' yorafanga iking wara' adisining
midi wa beng guk mokngang.

20 Ka sidi Kasira Aming Jisas ga' naktangka
tanga adiganang kuma' yorafanga iking wara'
adi kungkumak tugu' wa kamaganang ning
kadapmang tapni ka tim saptatoreinga tanga
yaging u wadigi' kuma' udanga kayosamgu', ka
nasi'ga' tanga kadapmang ka wari ko tofisabinga
aming kamaganangni sini' ningda'ning ko iking.
21 Adi nana a nasi' fam u tapni tangkunang
tanga ning fatuguting, sidi mo'sini' ninting a
kafasi' wari kabi'sini' guk mo' tifemting a mam-
bapsi' wari kabi'ning guk mo' fipnaganting, ning
fatuguting. Ka nasi'ga' tanga sidi adisining
midi wa nakiamsa' titing. 22 Ka tapni ka wa
Anutu wari tita' wa, mokngang, wa aming
kamaganangning warisa' napa' ka nana tinga
kuma' bibi'ning waraga' sige titing. Wara' ning
torik, kadapmang tapni ka beng guk mokngang
ningwari nua' mo' tofisabota'. 23 Beng sini' adi
anasining urasi' u yotangka waraga' sura kadap-
mang kuni' kuni' ka kunim amingga' mesisiringa
tiam a anasining kabaksi' bema afanga fuksi' u

kagaya iyam waraga' nana guk mo' nana ning
u titing wa aming wari yapma o beng ting ning
tutugu ning. Ka mokngang, kadapmang usingsa'
ka ning wa sasuk kadagang ka aming ning
kaba ganang kadofita' u tanga kayongaminga gi'
iikning guk mokngang sini'.

3
Naktangka aming indi Anutu wari Kasira

Aming guk dabik kuma' indifimaragu'
1Ka Kasira Aming Jisas wari kungkumak tinga

Anutu wari tubobu tipmarakinga ka' iyak kigi-
neng guk ikita' wara' aming ka adita' naktangka
ting sidindu' kuma' sifimarakinga adining ka'
iyak inga'ni wara'guk iking. Ka sidi waraga'
sura kadapmang timini u kabinga Anutuning
kadapmang kareng ka Kasira Aming Jisas wari
Anutuning kafong kareng ganang mera kata-
toreta' waraga'sa' sukanting. 2-3 Ka indi aming
kungkumosi kuma' yabitam, adi midi ninak guk
mokngang, ka indi Jisas ga' naktangka tinga
adi indining kadagang u tanga kayonimita' wa
indining kabakni' timini undu' kungkumong
ning ira ning tanga indi Kasira Aming ganang
yorafanga Anutuning tangkunang guk ubu ikem.
Ka kami yara'ganang wa Anutuning kigineng
ka indiganang ita' wa aming wari sareng mo'
kaing, kapmo' ira'. Wara' sidi waraga' sura
sasuk kamaganangni kadagang wa kagabi tanga
Anutuning sasuk kareng ka furo'ningni waraga'
sukanting. 4 Wara' inga' Kasira Aming Jisas
ka indining ka' iyak ning ki wari Anutuning

tangkunang guk sareng tubobu kadofo'ganang
wa sidining tangkunang undu' sareng kadofiinga
adigok girii tangkunang sa' tanga ikanting.

Naktangka aming indi iik inga'ni ganang ubu
kuma' ikem

5 Ka sidi sasuk kareng wara'guk ira wa sasuk
kadagang wari kabaksi'ganang u kadofiinga wa
urapsa' udanting. Sasuk kadagang ka u torik
wa kadapmang kadagang ka ami taming fam
guk kadagang sansaramik titi, a kadapmang
mumungguk kadagasi fam, a kabaksi' wari kada-
gang titiga' maraksabinga u titiga' siamo' ninak,
a nasi' nasi' yapmamarenga manggakna titiga'sa'
sasuk ning wa mo' tinting. Sidi kadapmang ka
napa'napa' u manggakna waraga'sa' sukanting
wa sidi aming ka Anutuga' naktangka guk mo'
titing wari anasining murak mandaga'ga' siamo'
urang nakiting ningda'ning ma tini'. 6 Beng
sini' Anutu adi aming ka kadapmang kadagang
ka ningwara' u titing wara'siga' mamareng girii
kabiamo'ga'. 7 Ka sidindu' tim Anutuga' nak-
tangka guk mo' tanga kadapmang kadagang ka
ningwara' udi kuma'sa' tinga wari saptatoranga
yagu', ka kami yara'ganang wa sidi kadapmang
ka wa kagabi tinting.

8 Ka kadapmang kadagang ka sidi kagabi ga'
u torik wa ning, kuyase fam guk barap kigineng
titi a banaksi' giptanga titi a kabaksi' kadagang
ninak a aming fam yangkige a nambo kadagang
tutugu, 9 a kuyase fam u midi mandaga' iyang
ning u wadigi'sini' kabisasu'ninting. Beng sini'
naktangka aming indi sasuk a kadapmang timini

ka ning wa kuma' kabinga 10 ning tanga aming
inga'ni kadofinga kabakni' inga'ni guk ubu kuma'
ikem. Kabakni' inga'ni ka wa Anutu anasa' ta-
nimita', adi indining kabakni' wari fafandangeng
sini' ka anagok dabik ningsa' iik waraga' sura
fikifiki indining kabakni' u indifigadaba waraga'
kane tangkunang tanga sasuk kareng nimita',
wara' sidi sidining kadapmang kadagang wa
kagabi tinting. 11 Ka aming ka kabakni' inga'ni
guk ikem indi amingning fuksi' usingsa' yapma
tagagareyapma ning mo' tontam, Juda aming wa
karesi a aming Juda mo' arantagim nua'ni wa
karesi mo'. A aming ka Anutuning arantagim
iikga' fuksi' giknim guk dopma yugukiting wa
karesi a aming ka fuksi' giknim guk mo' dobiting
wa karesi mo'. Wa ma aming ka skul guk
titing wa aming karesi a skul guk mo' titing
wa kadagasi. A aming ka wap guk wa karesi
a aming ka wap guk mokngang kane aming
sige slev wa kadagasi, ning guk mo' tontam,
mokngang sini', indi napa' girii kubaniksa' ka
Kasira Aming Jisas wari kadapmang karesi kuni'
kuni' wara'ning ki ning ikita' wara' aming ka
Kasira Aming Jisas guk irota' unggungsa' kanga
tontam wa giri didimeng.

Naktangka aming indi kadapmang kareng ka
aming famga' bibiri' naknga yotangkayap ning u
tantam

12 Ka sidi Anutu wari kuma' sifikasireinga
adining arantagim ning iking. Abanga Anutu adi
fikifiki sidita' siamo' naknga kafakafa beng sini'
tasamita' wara' sidi waraga' sura kadapmang

karesi kuni' kuni' ka ning tinting, sidi kabaksi'
bema afanga kabaksi' kugurang guk ira amise
ga' bibiri' naknga yotangkayap titi a kafakafa
tiap ning u tinting. A amise wari napa'ni
siramikinga wa sidi waraga' kabaksi' mamareng
naknga kura'bu guk mo' tiamting. 13 Ka girii
wari sidining kadagang waraga' suknakube tita'
ningsa' ka sidindu' kuyase fam wari sidiganang
kadagang tinga wa sidi kura'bu guk mo' tiama
suknakubeiam tinting. 14 Ka kadapmang karesi
fam ka u tinting wara'ning tim iyak sini' wa
sidi aming fam u kuyase ning yapma kabaksi'
guk naknga yotangkayap tinting. Ning tinga
wari kadapmang kareng fam tinting. Ning
tinga wari kadapmang kareng fam tinting u
tiptangkanga napa' beng guk ning kadofota'.
15 Anutu wari anata' sifikasiranagu' wa adi
sasuk kubanik ka indi dabiksa' Kasira Aming
Jisas wari kabakni' kugurang niminga kabakni'
kubaniksa' ka fugu kubaniksa' ningda'ning kad-
ofinga iik waraga' sifikasiregu', wara' sidi sasuk
ka kabaksi' kubaniksa' kugufak waraga'sa' tint-
ing. Ning tanga sidi Anutu wari kareng tasamita'
waraga' fikifiki kabaksi' kareng naknga adita'
mesisiringa tangamting. 16 Abanga sidi midi
kareng ka Jisas wari nimgu' wari sidiganang
u tona sini' tanga ikanting. Ira sasuk kareng
wara'ganang bema aming yanggera ning tanga
kafakafa yangdidiminting. Ning tanga kabaksi'
kareng naknga Anutuga' mesisiringa tonga wa
siring timini wapni Sam ka tim Devit wari yoku'
a siring karesi fam ka Anutuning mini unggo

wari aming fam ganang ininga inga' ifikadofing
u tonga mesisiringamting. 17 Abanga sidi nasi'
kadapmang a nasi' midi u tinting wara'ganang
undu' girii Jisas ning tangkunang guk ira nasi'
ka adi titiga' nakita' unggunga' tinting. Tanga
ira adining kane kigineng waraga' sura sibeng
Anutuga' kabaksi' kareng naknga asekni' ning
aninga mesisiringa tangamting.

Pol wari imaraming a adisining sabase yapse
wari kadapmang didimeng titi waraga' yanggu'

18 Ka naktangka taming ka ufise guk sidi ufise
ning midi u ninaksa' tanga adisining kapmik
ganangsa' ikanting. Kadapmang kareng ka ning-
wara' wa girii wari titiga' nakita'. 19 A ami sidi
tamse ga'sa' naknga kafakafasa' tiamting. Ning
tanga bibiri' yapma midi a nasi' kagaya mimeng
sini' mo' yamting. 20 A adisining sabase yapse
sidi midi a nasi' ka mamangse babangse wari
titiga' sangting wa ninaksa' tinting. Naktangka
aming ning sabase wari kadapmang didimeng
titining kong wara' sidi u tinga Anutu wari
karengsa' sabota'. 21 A mamangse babangse sidi
sabase ifididimonga wa midi kagaya mimeng
sini' mo' yangting, ifikadaga ma tini' wara' kugu-
rang da' tiapmanting.

Kane aming sige slev guk ka adisining girisi
guk wari didimengsa' titi wara'ning midi

22 Ka kane aming sige slev ka naktangka
tanga iking sidi girisi' kamaganangni wari kane
titiga' tuguinga wa sidi ning sukanting, o indi
naktangka aming ka girii sini' ka furo'ning ikita'
wara'ning kapmik ganang undu' ikem ning sura

kabaksi' guk kufara kane tang sa' tinting. Ka
sidi kadapmang ka aming girisi' wari sapma o
adi kane didimeng giri ba tara' ning tutugu wa
ma kane tangkunang adisining dasi'ganangsa'
tanga adi kugoinga wa mo' titi ning undu' mo'
tinting, mokngang, sidi fikifiki adisining kapmik
ganangsa' ira kane didimengsa' tinting. 23Ka sidi
adi kane saminga wa kabaksi' guk kufara tanga
ning tonting, kane ka i tirik ya adi kareng ninap
waraga'sa' mo' tirik, mokngang, ya Anutu wari
kareng ning ninap waraga' undu' tirik ning tonga
tinting. 24 Ka beng sini' sidi kane aming sige slev
ka kanesi' waraga' mambong mamanggak ning
wap guk mokngang. Ka sidi naktangka aming
wara' sidining girisi' sini' wa Kasira Aming ka
tim adi adining naktangka aming u manggara
kafakafa tiap ga' kuma' totangkagu', wara' sidi
kane didimeng tinting wa adi inga' kura'bu wa
kafakafa kuma'sa' tasamo'. 25 A aming ka kane
didimeng mo' tanga kadagang tinting wa inga'
girii wari adisining kadagang wara'ning toni
wa mamareng bemni'ga'. Beng sini' Anutu adi
usingsa' mo' nipma tagagarenibita', mokngang,
adi aming kuni' kuni' u kadapmang kubaniksa'
ganang didimengsa' nipma tagagarenibita' wara'
sidi waraga' sura mutu tanga kane didimengsa'
tiamting.

4
1A aming girisi ka Kasira Aming ga' naktangka

tanga iking sidi kanesi' aming u kadapmang
didimengsa' yaranga kafakafasa' tiapmanting.
Sidi ning sukanting, girii wa indisa' mo', indindu'

girini' Anutu adining kapmik ganang ikem. Ka
indi kaneni' aming u kadapmang didimeng
ganang mo' yaptatorantam wa inga' girini' wari
indifi ma to' ning sura kafakafasa' tiamting.

Pol wari Kolosi ning naktangka aming wari
yotangkangam tanga ibang ki guk kafakafa
nakedanga tutugu waraga' yanggu'

2 Sidi kadapmang ka fikifiki ibang u tangku-
nang ningsa' tanga ira au wara'ning wa tangku-
nang surotangkanga tinting. Ka sidi ibang
tounga wa sidi kafakafa sura yaranga ki guk
tonting. Ning tanga Anutu wari napa' kareng
tasamita' waraga' undu' kabaksi' kareng naknga
asekni' ning aninting. 3 Abanga sidi Anutu wari
indi yotangkanima adining midi a girii Jisas
ning ki ka tim kapmo' yagu' u itua waraga'
kadapmang tinim waraga' undu' tonimting. Ka
naga iyung kane kalabus i tanga itik wa Kasira
Aming ning midi u ituainga aming wari waraga'
bibi' naknga bema dasinabinga tanga itik. 4 Ka
na Anutu wari Jisas ning midi kareng u itua
waraga' nipmigu' wara' na kane ka u titining wap
guk itik. Ka sidi nagata' ibang tonaminga na midi
ka u sareng sini' togadofi wara'ning kadapmang
guk kautik.

5 Ka sidi aming ka naktangka guk mo'
ting wara'sining dasi'ganang iiksi' didimeng titi
waraga' undu' kafakafa sura tinting. Ning tanga
sidi Jisas ning midi kareng ituaim ning kama
kabi'guk kuma' kanga wa kagabi mo' tinting,
mokngang, sidi ituaim sa' tinting. 6 Ka sidi
aming u midi inonga wa kadapmang kugurang

tanga midi kadapmang ka adi marang guk
karengsa' ninak wara'ning unggungsa' yangting.
Ning tanga aming kubanik kubanik dabik u
midi tubobu didimengsa' iyang waraga' undu'
kafakafa suktangkanga ikanting.

Pol wari Kolosi yongga' aming fama'
yangkaregu'

7-8 Ka na indining kuyani' kareng Tikikas ka
adita'sa' nakitik u anigarasaminga auta'. Adi
indigok girii ning kane u dabik tatam, abanga adi
kane kafakafasa' tita', ka na u anigarasamarik
wari anga sidiganang u kadofinga indi indining
da'ning ikem wara'ning u saninga nakanting.
Ning tanga adining midi wari kabaksi' sifi-
tangkainga sidi kabaksi' ararangeng nakanting.
9 A aming nua'ni sidining yong tara' wara'ni
wapni Onisimas undu' Tikikas guk ngingeng
kubap dabik ayamu'. Adindu' indining amini'
kareng, adi indita' kafakafasa' tinimita', ka am-
ing fama' adi anga sidiganang u kadofinga nasi'
nasi' ka indi i tanga ikem wara'ning wa kuma'sa'
saninga nakanting.

Pol guk ka aming fam guk wari Kolosi am-
ingga' kabaksi' kareng naknga toging.

10 Ka aming fam ka nagok ikem adindu'
sidita' kabaksi' kareng naknga toing wa ning,
Aristakas adi nagok Kasira Aming Jisas ning
midiga' tanga Rom ning iyung kane kalabus
dabik ikiamuk, a Mak ka Banabas ning nimengni
ka tim naga kuma' urang sangguk wang, ka
adi sidiganang ubadep anga kadofiinga wa sidi
kafakafa tangamni'. 11 Abanga Jisas ka wapni

nua'ni ka Jastas ning guk aniting, ning wari
sidita' kabaksi' kareng naknga toing. Juda aming
ning naktangka aming arantagim ganang wa
aming ka famineng warisa' na yotangkanama
nagok Anutuning bining tipkadofi ning kane u
tangkunang sini' tanga ikem. Ning tanga naga
iyung kane i tanga itik ganang undu' adisa'
yotangkanama naning kabakna i nifikuranga
kafakafa fatanabing.

12-13Ka Epafras ka sidining yong dabik adindu'
girii Jisas ning kane aming ka adindu' sidita' kaba
kareng naknga tora'. Ka na adining kadapmang
wa kuma'sa' kadidimanga itik wara' na beng
guk ning sanotik, adi Anutu wari Kolosi sidi
a aming ka Leodisia yong a Hirapolos yong
iking sidi yotangkasap ga' sura kane girii tanga
ibang ka sidining sasuk wari girii kadofinga
kadapmang kareng titining tangkunang guk ira
ning tanga nasi' nasi' Anutu wari sidi titiga'
nakita' u nakedasasu'na waraga' ibang tangku-
nang fatosamara'. 14 Abanga indining amini'
kareng Luk ka dokta kane urang tanga ikita'
wara'guk ka Dimas guk adindu' sidita' sura
kabaksi' kareng naknga toyamu'.

15 Ka sidi naganing midi ka naga kabakna
kareng ka naktangka aming ka Leodisia yong
iking waraga' naknga yotik ya sidi umpang i
kanga iyang tinga nakanting. Abanga naktangka
taming Nimpa a naktangka aming bak ka Anu-
tuga' siring ka adining yak ganang kura tuguting
undu' yangting. 16Na umpang fama' yotik, nua'ni
ka Kolosi sidita' a nua'ni ka naktangka aming
arantagim ka Leodisia yong iking wara'siga'

ning yoksamarik. Ka umpang yari Kolosi yong
sidiganang u kadofiinga wa sidi u bema indan-
gikinga naksasu'nani'. Ning tanga aming ka
ni anigareinga umpang u bema tonga amise
ka Leodisia yong iking wara'siga' ubu iminga
indangira nakni'. A umpang ka Leodisia adisita'
yokiamarik indu' adi indangira ning tanga sidita'
ubu tabanga saminga indangira nakni'. 17 A
Akipas waraga' wa ning torik, ning aninting girii
wari kane gamgu' u mo' kabotang, tangkunang
sa' tanga anga tipmirotang.

18 Ka midi pumpurum kabi' ari' ya Pol naga
sidita' kabakna kareng naknga naganing kafana
wari sini' yotik, sidi Anutu wari naga kalabus
tanga sen wari tofinabinga itik i yotangkanap
waraga' ibang fikifiki tonamting. Anutu wari
sidita' fikifiki kafakafa tasaminga ikanting. Pol
naning midi wa ningsa'.

